
Akiliut atorlugu aningaasartuutit, ilassinninnermut aningaasartuutit kiisalu 

angalanermut aningaasartuutit ilassutitallit Naalakkersuisutut sulinermut atatillugu 

aningaasartuutit qaammatit pingasukkaarlugit tamanut takusassiarisalernissaat 

anguniarlugu Naalakkersuisut siunnersuusioqqullugit peqquneqarnissaannik 

Inatsisartut aalajangiiffigisassaattut siunnersuut.  Siunnersuut 

saqqummiunneqassaaq UPA2020-mi.  

(Inatsisartunut ilaasortaq Tillie Martinussen, Suleqatigiissitsisut) 

 

Siullermik siunnersuuteqartoq Tillie Martinussen, Suleqatigiissitsisut qutsavigiumavarput. 

Inuiaqatigiinni siuttuvut tatigisussaavaagut. Qinikkatut inissisimappata, pisortalluunniit 

suliffeqarfiini suligaluarpata. Tatigeqatigiilluni inuuneq nukittuunngortitsisarpoq. Tamanna 

tamatta nalornisigigunanngilarput.  

Ajoraluartumik ukiuni kingullerni ataasialinngilagut inuiaqatigiit aningaasaataannik, tassalu 

akileraartartut aningaasaataannik pissusissamisuunngitsumik atuisoqartarnera, allaat qinikkat 

akornanni. Tamannalu akuersaarneqarsinnaanngilaq. 

Tamanna annikillisinniarutsigu imaluunniit nungutivinniarutsigu ilaatigut aqqutissaasoraarput 

ammanerusumik periuseqarneq. Tamanna inuiaqatigiinnut toqqissisimatitsissaaq aammalu 

pisortanut tatiginnikkiartoqqilernissamik aqqutissiuussissalluni. Ajoraluartumik ullumikkut 

inuiaqatigiit pisortanut amerlasuutigut tatiginnikkunnaarsimapput. Tamannalu 

assigiinngitsorpassuarnik peqquteqarpoq. 

Inuit Ataqatigiinni Naalakkersuisuni sulinermi tamatigut ammanerusumik innuttaasunut 

malinnaatitsinissaq, paasissutissiisarnissarlu pingaartipparput. Nunarpummi inuilu pillugit 

suligatta, minnerunngitsumik inuiaqatitta akileraartartut aningaasaataat aqutarigatsigit. 

Annertunerusumik suliakkersuutaasussaanngitsumik, kisiannilu inuiaqatigiinni 

toqqissisimanermik pilersitseqataasinnaasumik Tillie Martinussen-ip siunnersuutaa Inuit 

Ataqatigiini taperserparput. 

Taama oqaaseqarluta siunnersuut ataatimiititaliamut susassaqartumut sukumiisumik 

suliassanngortillugu ingerlateqqipparput. 

 

Qujanaq 


